
АННОТАЦИЯ 

Организмнинг фаолиятини бошқаришда нерв тизими билан бир қаторда, антигенлардан ҳимоя қилувчи ва организм ички муҳитини 
таъминловчи иммун-ҳимоя тизими ҳам муҳим аҳамиятга эга. Организм шиллиқ қаватининг иммун тизими, иммуноцитлар, туғма ва 
орттирилган, умумий ва маҳаллий иммунитет ҳақидаги ҳозирги замон тушунчаси классик гистолог ва иммунолог олимларнинг 
фундаментал дунёқарашлари асосида шаклланди. Шиллиқ қаватлар иммун тизими организмнинг ташқи муҳит билан фаол муносабатини 
ўрнатувчи организмда нерв, гуморал ва иммун хабарларни ҳосил қилувчи ва бошқа барча ҳолатларда бошқарув, ҳимоя ва мослашув 
вазифасини мувофиқлаштирувчи тизим сифатида фаолият юритади. Албатта, бундай мураккаб вазифани бажаришда қабул қилинаётган 
озуқаларнинг тури, сифати ва организмнинг ҳаёт тарзи муҳим аҳамиятга эга. Биз масалага ана шу томонлама ёндошишни ўринли деб 
топдик. 
Калит сўзлар: чувалчангсимон ўсимта, иммун тизим, ингичка ичак, морфология, экспериментал ҳайвонлар. 

MORPHOLOGICAL BASES OF THE IMMUNE-PROTECTIVE SYSTEM OF THE SMALL INTESTINE AND APPENDIX 
 

ANNOTATION 
In addition to the nervous system, which controls the activity of the organism, the immune-protective system, which protects it from 

antigens and provides the internal environment of the organism, is also important. The present-day understanding of the immune system of the 
mucous membrane of the organism, immunocytes, innate and acquired, General and local immunities was formed on the basis of the fundamental 
worldview of classical histologist and immunologist scientists. Mucous membranes the immune system functions as a system that generates nerve, 
humoral and immune messages in the body, which establishes an active relationship with the external environment of the body and, in all other 
cases, coordinates the function of control, protection and adaptation. Of course, in the performance of such a complex task, the type, quality of 
nutrients received and the way of life of the organism are important. We found that such a concerted approach to the issue was appropriate. 

Key words: appendices, immune system, small intestine, morphology, experimental animals. 
 

Организмнинг фаолиятини бошқаришда нерв тизими билан 
бир қаторда, антигенлардан ҳимоя қилувчи ва организм ички 
муҳитини таъминловчи иммун-ҳимоя тизими ҳам муҳим аҳамиятга 

эга. Организм шиллиқ қаватининг иммун тизими (ШҚИТ), 
иммуноцитлар, туғма ва орттирилган, умумий ва маҳаллий 
иммунитет ҳақидаги ҳозирги замон тушунчаси И.И. Мечников, 

А.М. Безредка, Р.В. Петрова., К.А.Зуфаров, Р.М. Хаитов, А.Ю. 
Юлдашев, J.Bienenstock каби олимларнинг фундаментал 
дунёқарашлари асосида шаклланди. Овқат ҳазм қилиш найи 
организмнинг ташқи ва ички муҳити билан чегарасида 
жойлашганлиги сабабли, кунига 3-4 марта ҳар хил кимёвий 
таркибга, ҳароратга эга бўлган озиқ моддалар қабул қилиши, 
антигенлар таъсирида ҳазм найи бўйлаб турли ҳимоя тизими ва 
тўсиқларнинг пайдо бўлиши илмий мақолаларда ўз аксини топган 
[17,8,70]. Овқат ҳазм қилиш тизими шиллиқ қаватининг иммун 
тизими (ШҚИТ), бошқа аъзолар (нафас олиш, сийдик ажратиш ва 
жинсий тизими аъзолари) шиллиқ қават иммун тизими билан 
морфофункционал жиҳатдан бир хил. Буларнинг барчаси 
(тузилмавий) эфферент ва афферент (тарқоқ) қисмлардан иборат 
[58,59,55]. Эфферент қисми эпителий билан қўшилиб кетган 
лимфоид тўқимадан иборат бўлиб, тўғридан-тўғри овқат, 
микроблар ва уларнинг антигени билан алоқада бўлади. Улар 
макрофаглар, Т ва В лимфоцитларга антигенлар ҳақидаги 
маълумотларни етказиб беради, уларни фаоллаштиради, лимфа 
капиллярлари ва маҳаллий лимфа тугунларига миграция қилади. 
Афферент қисми эса, шиллиқ қавати хусусий пластинкасидаги 
тарқоқ ҳолдаги сийрак толали бириктирувчи тўқима (СТБТ) 
таркибидаги ва эпителийлараро лимфоцитлардан (ЭАЛ) ташкил 
топган. Ингичка, йўғон ичаклар ва чувалчангсимон ўсимталарга 
микроорганизмлар ўтиши жараёнида ўрнашади ва ҳаёт давомида 
улар сифат ва миқдор жиҳатидан ўзгариб турарди. Бу ҳолат 
шиллиқ қаватлар иммун тизимининг (ШҚИТ) шаклланиши ва 
ривожланишида, овқатнинг парчаланиши ва сўрилиш 
жараёнларида муҳим аҳамиятга эга. [14,43,8]. Ичак микрофлораси 
шиллиқ қаватлар иммун тизимининг (ШҚИТ) морфологик ва 
иммуноген хусусиятининг, улар ўртасидаги мослашиш ва 
мувофиқлашиш механизмларининг шаклланишида фундаментал 
аҳамиятга эга бўлиб, туғма ва ортирилган иммунитет ўртасидаги 
ўзаро муносабатларнинг моҳиятини очиб беради. 
[53,44,69,72,65,67,68,71]. Одамларда ичак флораси туғилгандан 
кейин ҳаёт давомида шаклланиб, ўзгариб боради. Соғлом 
одамларда ичак флорасининг 90-91% анаэроб бифидо-
бактериялар, 1-2% ичак таёқчалари, стрептококк, энтерококклар, 
ва 0,01% стафилакокк, протей ва замбуруғлардан иборат. [55,56]. 

Соғлом ичак флораси органлар тизимининг (ҳазм тизими, 
иммун тизими, қон яратувчи аъзолар, эндокрин тизими ва 
бошқалар) морфогенези ва функционал ҳолатининг шаклланишига 
катта таъсир кўрсатади. Шу билан бир қаторда аъзоларнинг 
иммунобиологик фаоллиги, сув-туз алмашинувида, ўт 
кислотасининг айланиши ва моддалар алмашинувида, витаминлар 
синтезида иштирок этади [5,13,36,43,49,52,60,61,62,66,72,73]. 
Чувалчангсимон ўсимта лимфатик тугунларининг шаклланиши, 
гистогенези, тўқима таркиби функционал ҳолатини 
ултратузилмавий нуқтаи-назардан ўрганиб чиқилган [4]. Бундан 
ташқари, илмий адабиётларда шиллиқ қаватлар иммун тизимини 
(ШҚИТ) пренатал ва постнатал онтогенездаги тизим сифатида 
шаклланиш асослари батафсил баён этилган. [9]. XX асрнинг 
иккинчи ярмидаги илмий тадқиқотларда овқат ҳазм қилиш 
аъзолари иммун тизимининг ҳосил бўлиш механизми ва 
морфогенези, ҳамда организм аъзолари шиллиқ қавати иммун 
тизими, уларнинг орасидаги гистогенетик умумийлик ва 
морфофункционал алоқалар механизмининг мавжудлиги ҳақидаги 
маълумотларни кузатиш мумкин [29,30]. Шу жумладан, ингичка 
ичак лимфоид тугунчаларининг тизим сифатида шаклланиш 
асослари ва ёшга қараб ўзгариш механизмлари маҳаллий 
тадқиқотчиларимиз томонидан ҳам ўрганилган [56]. Етук ёшдаги 
сут эмизувчи ҳайвонлар ингичка ичагида лимфоид фолликулалар 
якка-якка ҳолда, чувалчангсимон ўсимталарда эса гуруҳ-гуруҳ 
бўлиб шиллиқ қаватининг хусусий пластинкасида (ХП) ва шиллиқ 
ости қаватида (ШОҚ) жойлашган. Лимфоид фолликулалар 
гуруҳлари сезиларсиз тарзда билинар-билинмас бир-бирига 
қўшилиб кетади, яъни фолликулаларнинг аниқ чегараси 
билинмайди. Ҳазм қилиш найи аъзоларининг қайси қисмида 
лимфоид фолликулалар зичлиги юқори бўлса, яъни гуруҳ-гуруҳ 
бўлиб жойлашса ўша қисмларида антигенлар концентрацияси 
юқори бўлади деган хулосаларга олиб келади.   

Пейер пилакчаларида (ПП) ҳар бир лимфоид фолликулалар 
(ЛФ) қуйидаги тузилмавий-функционал зоналарда ташкил топган 
[53,4,29,44,59,64]: 

1) Ёруғ герминатив марказ (кўпайиш маркази) ёки куртак 
зонаси; 

2) Қорамтир-фолликуляр зонаси; 
3) Парафолликуляр-фолликула атрофи зонаси; 
4) Гумбаз зонаси. 
Юмалоқ ва овал шаклдаги лимфоид фолликулаларни бир-

биридан парафолликуляр зона билинар-билинмас чегара ҳосил 
қилиб ажратиб туради. Периферик қисмларда пейер пилакчалари 
(ПП) шиллиқ қаватнинг хусусий пластинкаси (ХП) ва шиллиқ ости 
қавати (ШОҚ) нинг сийрак толали шаклланмаган бириктирувчи 
тўқимаси (СТБТ) билан аниқ чегара ҳосил қилиб жойлашган [4,53]. 
Ингичка ичаклар, чувалчангсимон ўсимтанинг лимфоид 
фолликулалари (ЛФ), ташқи юзасига майда ғадир-будур тузилма 
кўринишида, ички юзасига эса ярим шар ёки конус шаклида 
бўртиб чиқиб туради. Лимфоид фолликулалар ингичка ичак ёки 
чувалчангсимон ўсимтанинг ички юзасида бир қаватли призматик 
эпителий билан, ёки периферик қисмларида эса сўрғичлар ва 
крипталар билан ўраб олинган. Лимфоид фолликулаларнинг ҳар 
бир зонаси ва ҳужайралари ўсимтали ретикуляр ҳужайралар билан 
чегараланган. Герминатив (кўпайиш маркази) марказда йирик 
лимфобластлар жойлашган. Герминатив марказни ўраб турувчи 
фолликуляр зона эса кичик лимфобластлардан иборат бўлиб, бир-
бирига зич жойлашган. Парафолликуляр зонада кичик ва катта 
лимфоцитлар нисбатан сийрак жойлашган. Лимфоид 
фолликулаларининг гумбаз қисмида эса, лимфоцитлар кам 
миқдорда, асосан макрофаглар, плазмацитлар, тўқима 
базофиллари ва кам миқдорда эозинофиллар ва лимфобластлар 
учрайди. Онасида сурункали жигар яллиғланиши бўлган 
каламушлар иммун тизимининг дастлабки постнатал шаклланиши 
ва экспериментал салмонеллёздаги морфометрик ва 
морфофункционал хусусиятларини ўрганишди [55,58,1,2]. Бир 
гуруҳ тадқиқотчилар томонидан одамда диффуз лимфоид 
тўқималар ва лимфа томирларнинг ултратузилмавий хусусиятлари 
улар онтогенезини ўрганган ҳолда, ҳамда ҳомила тўғри ичаги 
лимфоид тўқимасининг ўзига хос морфологик хусусиятлари 
ёритиб берилган [6,3]. Каламушларда ўтказилган 
экспериментларда ингичка ичак лимфоид фолликулалари и 
герминатив марказларнинг ҳужайравий таркиби сут 
эмизувчиларнинг ҳар хил стресс ҳолатларига чидамлилиги 
даражаси билан ўзгариб туриши аниқланган [7]. 

Баъзи бир кузатувчилар микст-инфекция юқтирилган ҳолатида 
йирик шохли сут эмизувчи ҳайвонлар (бузоқчалар) лимфоид 
органларининг морфологик хусусиятларини баён қилишди [10]. 
Бошқалар эса йирик шоҳли ҳайвонлар эмбрионида чамбар ичак 
лимфоид тўқимасининг морфофункционал хусусиятларини 
ўрганишди [12]. Яна бир гуруҳ тадқиқотчилар иммун тизими 
аъзоларини люменисцент-гистохимик усулда ўрганиб, кимёвий 
таъсирлар "Семакс" синтетик препарати таъсирида баъзи бир 
морфологик ўзгаришларни аниқлади [15]. Экспериментал 
геморрагик инсулт ҳолатида каламушлар йўғон ичак лимфоид 
тўқимаси цитоархитектоникасини ўрганган бир қатор олимлар 
геморрагик инсулт ҳолатидан лимфоид тўқималарнинг тузилмавий 
зоналаридаги ҳужайравий таркибини ва морфофункционал 
ўзгаришларини баён қилди [18,19]. 

Кўпчилик олимлар фикрини тасдиқловчи илмий изланувчилар 
иммун тизими организмнинг сув-туз баланси, яъни ички муҳити 
бир меъёрда сақланишини таъминлашда муҳим аҳамиятга эга 
деган хулосага келишди [11]. Шу билан бирга баъзи илмий 
изланувчилар каламушлар ингичка ичаги лимфоид тугунчаларини 
турли эмоционал стресс ҳолатида ўрганиб, уларнинг тузилмавий 
қисмларининг ўлчамлари, яъни қамров майдонларининг ва 
ҳужайравий таркибининг ўзгаришларини аниқлади [16]. Ичаклар 
морфологияси турлича бўлган эндоэкологик муҳитда, иммун 
тизимининг ҳам иммунаморфологияси турлича бўлиши 
мумкинлигини ўзбекистонлик тадқиқотчилар ўз илмий ишларида 
баён қилган. Бир гуруҳ россиялик олимлар ингичка ичак ҳимоя-
тўсиқ вазифасини бажарувчи тузилмалар, макрофаглар ва пейер 

пилакчалари (ПП) лимфоцитлари кинетикасининг 
механизмларини ва аппендектомия қилинган одамлар кўр ичаги 
деворидаги лимфоид тугунчаларида макрофаглар ва йирик 
лимфоцитлар жойлашиши (уларнинг ортиб кетиши) кузатилишини 
баён қилди [23,24,26]. Баъзи тадқиқотчилар ўз илмий 
изланишларини каламушлар лимфатик тугунлари йирингли 
яллиғланиш ҳолатида ва интерлейкин таъсиридаги уларнинг 
зоналарининг ва ҳужайра таркибининг ўзгаришларини аниқлашга 
бағишлаганлар [21,22]. 

Бошқалар эса каламушлар нафас ва ҳазм тизими аъзолари 
лимфоид тузилмаларининг турли иммуностимуляция 
таъсирларига қилган иммуноморфологик жавоб реакцияларини 
асослаб берди [48]. "Она-ҳомила" тизимида этанол таъсирида 
каламушлар ингичка ичаги лимфоид тугунчаларининг тузилиши 
ва морфофункционал ўзгаришларини постнатал онтогенезнинг 
дастлабки кунларида ўрганиб чиққан изланувчилар ўз 
хулосаларини бердилар [27]. Шу жумладан лимфоид аъзоларнинг 
ёшга қараб ўзгариши, турли хил яллиғланиш ва юқумли 
касалликлар таъсиридаги тузилмавий ва морфофункционал 
ўзгаришларини ўз илмий изланишларида кўрсатиб берди [28]. 
Ўзбекистонлик таниқли морфологлар ўз илмий изланишлари 
натижасида она сути ва сунъий овқатлантириш ҳазм тизими 
аъзолари лимфоид фолликулалари ва организм иммун тизимининг 
шаклланиши ҳамда морфофункционал фаоллигига таъсир 
кўрсатувчи муҳим омиллардан бири деган хулосага келишди [37]. 
Шу билан бир қаторда бошқа бир тадқиқотчилар ўз илмий 
мақолаларида эмоционал стресс ҳолатлари организм лимфоид 
(иммун) тизимининг тузилмавий таркиби ва функционал ҳолатига 
деструктив таъсир кўрсатишини баён қилди [34]. Самарқанд 
морфология мактаби вакиллари сут эмизувчи ҳайвонлар ички 
аъзоларининг лимфоид тузилмаларига пестицидлар таъсирини 
ўрганиб, кимёвий таъсирлар лимфоид молекулаларнинг 
гистогенезига, уларнинг зоналарини, ҳужайра таркиби сифат ва 
миқдор кўрсаткичларини ўзгартириши ва турли морфологик ва 
деструктив ўзгаришларга олиб келишини айтиб ўтдилар [31,32,33]. 
Баъзи амалиётчи (клиницист) олимлар иммун тизими аъзолари 

ҳужайравий таркиби, умумий тузилиши, баъзи бир патологик 
ҳолатларда ва экспериментал таъсирларда морфологик ва 
функционал жиҳатдан турли ўзгаришлар номутаносибликлар 
юзага келишини кузатганлар [35]. Бир қатор иммуноморфологлар 
ички аъзолар иммун тизими морфологиясини, функционал ҳолати, 
шаклланиши ва турли хил патологик жараёнлар, сурункали жигар 
яллиғланиши ва кимёвий таъсирлардан кейинги ўзгаришларини 
ўрганиб, иммун тизимининг шаклланиши ва нормал 
морфофункционал холатига паталогик жараёнлар ва ташқи токсик 
таъсирлар деструктив таъсир кўрсатишини баён қилдилар 
[37,38,39,40,41]. Бошқалар эса сут эмизувчи ҳайвонлар ингичка, 
йўғон ичаги ва чувалчангсимон ўсимтасининг иммун тизими 
морфологияси ва турли экспериментал таъсирлардаги 
морфофункционал ўзгаришларини баён этди [42]. 

Шу жумладан сут эмизувчилар ҳазм тизими аъзоларининг 
Пейер пилакчалари (ПП) тузилиши, тўқимавий таркиби ва 
морфофункционал ҳолати ҳамда турли экспериментал 
таъсирлардаги ўзгаришларга доир бир қанча маълумотларни 
кўрсатиб берди [46,47,48]. 

Баъзи бир изланувчилар каламушларда лимфоид 
тузилмаларнинг морфологияси ва каторан таъсиридан кейинги 
реактив ўзгаришларни ўз илмий қарашларида асослаб бердилар 
[50]. Бошқа бир қатор олимлар ўз тадқиқотларида шиллиқ қават 
лимфоид тузилмаларининг ҳужайравий таркиби 
морфофункционал асосларини ва геморрагик инсулт ҳолатидаги 
дегенератив ўзгаришларини ифодалаб бердилар [51]. 

Шундай қилиб, шиллиқ қаватлар иммун тизими (ШҚИТ) 
организмнинг ташқи муҳит билан фаол муносабатини ўрнатувчи 
организмда нерв, гуморал ва иммун хабарларни ҳосил қилувчи ва 
бошқа барча ҳолатларда бошқарув, ҳимоя ва мослашув вазифасини 
мувофиқлаштирувчи тизим сифатида фаолият юритади. Албатта, 
бундай мураккаб вазифани бажаришда қабул қилинаётган 
озуқаларнинг тури, сифати ва организмнинг ҳаёт тарзи муҳим 
аҳамиятга эга. Биз масалага ана шу томонлама ёндошишни ўринли 
деб топдик. 

